
Sud Bosne i Hercegovine

Суд Босне и Хецеговине

Broj: S1 3 Iž 048275 24 Iž                                                                     

Sarajevo, 11.06.2024. godine

Sud Bosne i Hercegovine u Sarajevu, u apelacionom vijeću sastavljenom od sudija Vesna Trifunović, kao predsjednika vijeća, Mirsade Džindo i Redžiba Begića, kao  članova vijeća, odlučujući o žalbi nezavisnog kandidata Seada Šehića, iz Kalesija,..., izjavljenoj protiv odluke Centralne izborne komisije Bosne i Hercegovine broj: 06-1-07-3-519/24 od 06.06.2024. godine, radi ovjere prijave nezavisnog kandidata u nejavnoj sjednici, održanoj dana 11.06.2024. godine, donio je 

R J E Š E N J E

Žalba se odbija.

O b r a z l o ž e n j e

Odlukom Centralne izborne komisije Bosne i Hercegovine broj i datum navedeni u uvodu, odbijena je prijava nezavisnog kandidata Seada Šehića za ovjeru za učestvovanje na Lokalnim izborima 2024. godine.

U obrazloženju žalbe navodi da je kao nezavisni kandidat za učešće na Lokalnim izborima 2024. godine za nivo načelnika Općine Kalesija dobio obavijest od strane Centralne izborne komisije BiH o otklanjanju nedostataka u prijavi kandidature. Navodi, da je dana 30.05.2024. godine putem elektronske pošte (printani prilog sa e-maila) i putem pismene pošiljke (preporučena pošta-prilog Potvrda o prijemu pošiljke od strane pošte Kalesija) dostavio traženo, zbog čega je pobijana odluka neosnovana. Od Suda traži da istu preispita i stavi van snage.
U  izjašnjenju na žalbu CIK BiH je predložio da se ista odbije kao neosnovana  iz razloga što je pobijano rješenje doneseno na pravilan i potpun način u skladu sa odredbama Izbornog zakona BiH. 

Ispitujući pobijanu odluku u okviru žalbenih navoda vijeće Apelacionog odjeljenja Suda Bosne i Hercegovine je zaključilo da žalba nije osnovana.
Iz stanja spisa prozilazi da je nezavisni kandidat Sead Šehić je Centralnoj izbornoj komisiji BiH u zakonskom roku, podnio prijavu za učešće na Lokalnim izborima 2024. godine, za organ vlasti - Načelnik/Gradonačelnik u izbornoj jednici Kalesija.
Nadalje Centralna izborna komisija BiH je u postupku provjere ispunjavanja uslova za ovjeru prijave nezavisnog kandidata Seada Šehića za učešće na Lokalnim izborima 2024. godine, ustanovila da predmetna prijava sadrži nedostatak, te je na 28. sjednici, održanoj 31.05.2024. godine, donijela zaključak da u skladu sa članom 4.6 stav (3) Izbornog zakona BiH u roku od dva dana od prijema ovog obavještenja, otkloni nedostatke. Naime, uočeno je da je dostavljena neovjerena izjava o prihvatanju kandidature, nije dostavljen izvještaj o prometu posebnog računa, kao ni fnansijski izvještaj, te da je nakon izvršenih provjera utvrđeno da nedostaje 16 validnih potpisa podrške.
Istim aktom, nezavisni kandidat Sead Šehić je obaviješten da ukoliko ne otkloni utvrđene nedostatake u roku od dva dana od prijema obavijesti, u skladu sa članom 4.6 stav (3) Izbornog zakona BiH, Centralna izborna komisija BiH neće ovjeriti njegovu prijavu za učešće na Lokalnim izborima 2024. godine za navedeni organ vlasti.
Odredbom člana 4.10 stav (3) Izbornog zakona BiH je propisano da Centralna izborna komisija BiH provjerava da li je prijava podnesena u skladu s ovim Zakonom, te ovjerava, odbija prijavu ili zahtjeva od kandidata da otkloni nepravilnosti u prijavi, dok je stavom (4) istog Člana propisano da ako Centralna izborna komisija BiH ustanovi da su podaci iz prijave netačni ili nepotpuni ili da prijava sadrži neki drugi nedostatak ili nepravilnosti u smislu ovog Zakona ili akta Centralne izborne komisije BiH, o tome obavještava podnosioca prijave, koji je dužan ispraviti nepravilnosti u roku od dva dana od dana prijema obavještenja. Nakon isteka ovog roka ako nezavisni kandidat ne otkloni nedostatak ili nepravilnost iz ovog stava. Centralna izborna komisija BiH neće ovjeriti prijavu nezavisnog kandidata za učešće na izborima.
Centralna izborna komisija BiH je provjerom utvrdila da nezavisni kandidat Sead Šehić nije u zakonskom roku od dva dana od prijema obavještenja otklonio nedostatke, odnosno nepravilnosti navedene u predmetnom obavještenju za organ vlasti naveden u dispozitivu ožalbene odluke, a u skladu sa članom 4.10 stav (4) Izbornog zakona BiH, te je imajući u vidu, da nisu ispunjeni svi zakonski uslovi za ovjeru prijave nezavisnog kandidata za učešće na Lokalnim izborima 2024. godine. Centralna izborna komisija BiH je na osnovu člana 2.9 stav (1) tačka 5. i člana 4.10 stav (3) i (4) Izbornog zakona BiH odbila prijavu nezavisnog kandidata Seada Šehića za učešće na Lokalnim izborima 2024. godine za organ vlasti-Načelnik Općine Kalesija.
Odredbom člana 4.10 stav (2) Izbornog zakona BiH propisano je da Centralna izborna komisija BiH potvrđuje prijavu nezavisnog kandidata za učestvovanje na izborima, ako su ispunjeni uslovi utvrđeni ovim zakonom najkasnije u roku od 15 dana od dana prijema prijave.
Nadalje, odredbom člana 3. stav (2) Pravilnika propisano je da pojavni obrazac sa svim prilozima utvrđenim u stavu (1) ovog člana politički subjekt dužan je u elektronskom obliku dostaviti putem on-line portala E-izbori na način utvrđen Uputstvom o postupku dostavljanja prijema obrade i arhiviranja prijave političkog subjekta elektronskim putem (Službeni glasnik BiH broj: 31/24).
Stavom (3) istog člana propisano je da originalnu dokunientaciju iz stava (I) ovog člana nakon Završenog unosa prijava politički subjekt je dužan dostaviti lično u Centralnu izbornu komisiju BiH do roka utvrđenog za podnošenje prijave dok je stavom (4) istog člana propisano da ukoliko prijava političkog subjektu nije podnesena u roku ili nije podnesena na način utvrđen Pravilnikom. Centralnu izborna komisija BiH će prijavu odbaciti.
Iz stanja spisa nadalje proizilazi da žalitelj u ostavljenom roku od dva dana od prijema obavijesti nije otklonio sve nepravilnosti u svojoj prijavi, kako je to traženo, to jest nije ni putem on-line portala niti lično dostavio finansijski izvještaj, čime nije postupio po Obavijesti Centralne izborne komisije BiH kojom je pozvan da otkloni utvrđene nedostatke u prijavi, iako su isti bili taksativno navedeni.
Osim toga, valja istaći da i sam žalitelj navodi da je dokumentaciju dostavio putem pošte, čime nije postupio u skladu sa odredbom člana 3. stav (3) Pravilnika, kojom je jasno propisano da originalnu dokumentaciju iz stava (1) ovog člana nakon završenog unosa prijava, politički subjekt je dužan dostaviti lično u Centralnu izbornu komisiju BiH do roka utvrđenog za podnošenje prijave. Iz navedenog jasno proizilazi da podnositelj žalbe nije dostavio svu dokumentaciju propisanu odredbom člana 3. stav (1) Pravilnika, ni nakon što mu je ostavljen rok da istu dostavi (nije dostavljen finansijski izvještaj), niti je navedenu dokumentaciju dostavio lično u Centralnu izbornu komisiju BiH do utvrđenog roka, već dio dokumentacije dostavlja i to putem pošte, zbog čega nije ispunio propisane uslove za ovjeru prijave nezavisnog kandidata za učešće na Lokalnim izborima 2024. godine.
Imajući u vidu navedeno,Centralna izborna komisija pravilno utvrdila je da podnositelj žalbe nije ispunio zakonske uslove za ovjeru prijave nezavisnog kandidata za učešće na Lokalnim izborima 2024. godine, odnosno da kao nezavisni kandidat nije otklonio nedostatake u prijavu, ni nakon dva dana od prijema obavještenja Centralne izborne komisije BiH, iz kojih razloga Centralna izborna komisija BiH, u skladu sa članom 4.10 stav (3) i (4) Izbornog zakona BiH nije ovjerila prijavu nezavisnog kandidata Seada Šehića za učešće na Lokalnim izborima 2024. godine za organ vlasti Načelnik Općine Kalesija.
Obzirom na navedeno, po ocjeni ovog vijeća, pobijana odluka Centralne izborne komisije Bosne i Hercegovine je pravilna i zakonita a žalba neosnovana pa je istu, primjenom odredbe člana 81. stav 1. Zakona o upravnim sporovima Bosne i Hercegovine (Sl. glasnik BiH br. 19/02 do 74/10) valjalo odbiti .
                                                                                                   Predsjednik vijeća

                                                                                                            Sudija 

                                                                                                   Vesna Trifunović 

